
ЯВУУХУЛАНГИЙН ЯРУУ УЯНГА

	Монголын орчин үеийн болон дорно дахины яруу найрагч алдрыг зүй ёсоор хүртсэн Бэгзийн Явуухулан 1929 онд Завхан аймгийн Алдархаан сумын нутаг Богдын голын сав Мандаат гэдэг газар анч-малчин айлын гэр бүлд төржээ. Бага насандаа эцгээрээ уйгуржин монгол бичиг, тоо бодлого заалган 7 настайдаа судар ном үсэглэн уншиж чаддаг болжээ. Хожим аймгийн төвд шинэ үсгийн дугуйлан байгуулагдахад орж төгссөн байна. Ийнхүү бага дунд сургуульд суралцаагүй боловч 1944 онд Улаанбаатар хотноо санхүү-эдийн засгийн техникумд шалгагдан тэнцэж суралцаад 1949 онд төгссөн ажээ. Ингээд Архангай, Завхан аймгийн санхүүгийн хэлтсийн ня-бо, ерөнхий нягтлан бодохын ажлыг 1949 оны 7-р сараас 1950 оны 10-р сар хүртэл хийж байгаад Улаанбаатарт шилжиж 1950 оны 10-р сараас 1951 оны 3-р сард Дотоод явдлын яамны МХЗЭ-ийн Хороонд суртлын хэлтсийн эрхлэгч, 1951 оны 3-р сараас 1954 оны 3-р сард «Залуучуудын үнэн» сонинд сурвалжлагч, тасгийн эрхлэгч, 1954 оны 3-р сараас 1954 оны 9-р сар хүртэл МЗЭ-ийн Хороонд «Цог» сэтгүүлийн нарийн бичгийн даргаар ажиллаж мөн ондоо ЗХУ-д М. Горькийн нэрэмжит утга зохиолын дээд сургуульд суралцахаар явжээ. 

	Ийнхүү бичгийн ба аман зохиолын баялаг уламжлал бүхий монгол орны нүүдэлч малчны ахуйд төрж өсөн шинэ цагийн боловсрол эзэмшин эрдэм соёлын замд орж улмаар уран үгийн шилдэг авьяастнуудын хамт 1954—1959 онд Москва хотноо М. Горькийн нэрэмжит утга зохиолын дээд сургуульд суралцаж байгалиас заяасан найрагчийн авьяасаа ертөнцийн боловсролоор тэтгэн төгсөж ирснээс хойш 1959—1960 онд «Улаанбаатарын мэдээ» сонины эрхлэгчээр ажиллаж байгаад 1960 оноос МЗЭ-ийн Хороонд «Цог» сэтгүүлийн нарийн бичгийн дарга, яруу найргийн зөвлөлийн эрхлэгч, мэргэжлийн зохиолч, нарийн бичгийн даргаар 1982 онд таалал төгсөх хүртлээ ажиллажээ. 

	1949 онд «Ээждээ», «Хадланч» зэрэг анхныхаа шүлгүүдийг «Залуу зохиолчдын цоморлог» сэтгүүлд хэвлүүлснээс хойш «Бидний хүсэл» (1950), «Цэнхэр мандлын тэнгэр дор» (1952), «Мөнгөн хазаарын чимээ» (1961), «Хээр хоносон сар» (1964), «Хар ус нуурын шагшуурга» (1966), «Тэхийн зогсоол» (1969), «Үд дундын тэнгэр» (1973), «Намрын мөнгөн өглөө» (1977), «Дэлхий» (1980), «Бүсгүй хүнийг хайрлах сэтгэл» (1982) зэрэг шүлэг найраглалын ном хэвлүүлсэн. нь яруу найрагчийн уран бүтээлийн өсөлтийн замналыг харуулж байна. 1960 онд Москва хотноо орос хэлээр «Лирика» болон 1961 онд «Мөнгөн хазаарын чимээ» түүврүүд хэвлэгдсэн нь уран бүтээлийнх нь багш Л. Ошанины оршилд нь бичсэнчлэн «Яруу найрагт үнэн голоосоо дуртай, уран бүтээлдээ цуцалтгүй эрэлч, гүн шуналтай ханддаг учраас уран бүтээлээрээ өсөж, өвөрмөц арга барилаа олж чадсан»-ых нь нотолгоо болсон төдийгүй, тухайн үеийнхээ монгол яруу найрагт шинэ үзэгдэл болж уянгын аяс түлхүү хөгжихөд тодорхой нөлөө үзүүлсэн юм. 

	«Түүвэр зохиол»-ын номыг нь гурван ботиор (1985, 1990, 1996) хэвлэсэн байна. Б. Явуухулан уран зохиол, яруу найргийн тухай үзэл баримтлалаа тусгаж «Яруу найраг-миний амьдрал» (198) ном хэвлүүлсэн ба «Ширхэг үс» тууж, «Ялалтын жигүүр», «Цусны өнгө улаан» зэрэг жүжгийн зохиол туурвижээ. 

	1967 онд шилдэг бүтээлээрээ Монгол улсын төрийн шагнал авч уран бүтээлчийн хувьд 1979 онд соёлын гавьяат зүтгэлтэн цол хүртсэн нь монголын уран зохиолын хөгжилд оруулсан хувь нэмрийнх нь үнэлэлт болж байна. 1950 хэдэн оны сүүлч 1960, 1970-аад оны монгол яруу найрагт урлах эрдмийн хувьд дэвшил гарч нийтэд нь уянгын аяс гүнзгий нэвтэрсэн бөгөөд ялангуяа байгалийн үзэсгэлэн, хүний сэтгэлийн нандин чанарыг яруу сайхны маш нарийн мэдрэхүйгээр нээн дүрсэлсэн сэтгэлийн уянга түлхүү хөгжив. Монголын яруу найрагт уянгалаг аяс улам ихсэж ахмад залуу аль ч үеийн шүлэгчдийн бүтээлд ажиглагдах болсон нь юуны өмнө сэтгэлийн уянгатай холбоотой. Тэр, үеийн яруу найргийн хөгжилд гоо сайхны маш нарийн мэдрэхүй, туйлын уянгалаг зөөлөн дуу хоолойтой, нарийн ширийн дүрслэхдээ уран санаа шингээж бичдэг уран найруулгын тохирсон хөг аялгуутай Б. Явуухулангийн уран сайхны нээлт үлэмжхэн нөлөө үзүүлсэн юм. Ялангуяа, сэтгэлийн уянгад «уншигчдын армийн зэрэгцээгээр суралцагсдын бүхэл бүтэн эгнээг бий болгосон Б. Явуухулангийн уран бүтээлийн шинэчлэл онцгой үзэгдэл болов1». «Ээждээ» хэмээх анхныхаа шүлгийг элбэрэл ачлалын уянгын төрлөөр бичсэн нь дорхноо дуу болон түгсэн нь энэ найрагчийн «Бидний хүсэл» (1954) шүлгийн анхны түүвэрт «хожмын өвөрмөц дуу хоолойн үр хөврөлийг их тод илэрхийлсэн... сэтгэлийн уянгын хэлбэрээр бичсэн «захгүй хөх тэнгэрийн дор» (1953), «Тэр зүгийн тэнгэр сайхан» (1953) зэрэг шүлгийг «уншихад Б. Явуухулангийн хожмын их яруу тунгалаг найрал хөгжмийн удиртгал ая яах аргагүй мөн гэж танигдаж байна2». Тэгэхдээ Б. Явуухулан бол жирийн цэг авьяастай уянгын шүлэгч бус уянгыг уран бүтээлийнхээ хөтөлбөр болгон шинэчлэл хийхдээ зөвхөн өөрийн уран бүтээлд төдийгүй монголын яруу найрагт түүнийг төгөлдөржүүлэх талаар зорилт дэвшүүлж амьдралд хэрэгжүүлсэн төдийгүй яруу найргийг онолын үүднээс ч чиглүүлж байна. Тухайлбал 1960 хэдэн онд «хүний сэтгэлийг илэрхийлдэг яруу найраг тэр чигээрээ уянга билээ. Гэтэл манайд уянга гэдэг үгийн утгыг явцууруулж зөвхөн янаг амрагийн уянгыг «уянгын шүлэг» гэж ойлгоод иргэний сэдэвт уянга, улс төрийн сэдэвт уянга, драмын зэрэг уянгын шүлгүүдийг уянгын шүлэг биш мэтээр ойлгох явдал үзэгдэж байна. Тэд янаг амрагийн шүлгээс бусад шүлгүүдэд сайн санаа л хэрэгтэй. Харин уянга бол заавал биш гэж төөрөлдөж байна. Тийм ч учраас манай ихэнх шүлгүүд хэдийгээр санаа сайтай боловч (зарим нь санаа ч байхгүй мөртөө) налархай биш, хүйтэн сэтгэлтэй, давсгүй цай шиг сул шүлгүүд болж байна. Уянгагүй шүлэг амьгүй бие гэсэн үг. Манай ихэнх шүлэг уянгагүй учраас богино насалж байна. Сэдэв гэдэг хэзээ ч мөнх байх бөгөөд сэдвийг яруу найрагт «мөнхжүүлэгч» нь ур чадал, уянга хоёр юм3» гэж бичсэн нь үүний гэрч мөн. Түүний уран бүтээлийн үндсэн шинж бол өөрийнх нь тодорхойлсноор «эх нутгийн уянга» бөгөөд монголын зохиолчдын III их хурлаас «манай яруу найрагчдын дотроос голдуу уянгын шүлэг бичиж байгаа Б. Явуухулан эх орныхоо сүр жавхлант байгаль, эзэгнэн төрсөн хүн ардынхаа сэтгэл санааг дүрслэн үзүүлдэг4» гэсэн нь уран бүтээлийнх нь үндсэн хандлагыг тодорхойлж байна. 

	1950, 1960-аад оноос манай яруу найрагчид эх орны тухай сэдэвт шүлэгт уламжлалт магтаалын хэвшмэл загварыг өөрчлөн эх орноо хайрлах иргэний сэтгэлийн догдлолыг илэрхийлэн уран санаа, тод дүрслэлтэй, бодол бясалгалын аястай, гүн утгатай бичих талаар эрэл хийсэн билээ. Эх орны сэдэвт яруу найргийн урлах эрдмийн энэ ололтыг тэмдэглэхдээ 1959 онд хэвлэгдсэн Б. Явуухулангийн «Би хаана төр өө вэ?» шүлгийн дараах үедээ нөлөөлсөн утгын гүнзгийрүүлэл, уран санааны уламжлалыг мартах ёсгүй билээ». Б. Явуухулангийн «Би хаана төр өө вэ?» дуулал эх орны тухай яруу сайхны сэтгэлгээнд ерөөс монгол яруу найрагт шинэ үзэгдэл болсон юм. Энэ бүтээлд эх орны гоё сайхан, түүнийгээ таньж мэдэрсэн монгол хүний эзэн ёсны өндөр дээд бахархлыг яруу сайхан маш өвөрмөц сэрэл сэтгэлгээнд баялаг олон талтай дүрслэн үзүүлсэн нь үнэхээр сонирхолтой5. 

	Эх орны тухай яруу сайхны нээлт бүхий өвөрмөц дүрслэлтэй энэ алдарт шүлэг, 

	хэмээн эхэлдэг. «Энд монгол нутгийн цэлмэг хөх тэнгэрийн гоо сайхныг нэн сүр жавхлантай бадрангуй аясаар нээн дүрслэхийн зэрэгцээ эх орны тухай ойлголтыг холын хоёр одны тохиох алсын тэр цэгт хүртэл гүнзгийрүүлэн дэлгэрүүлсэн яруу сайхны сэтгэлгээ байна6». Найрагчийн билгийн хараа «хөх манхан тэнгэрийн» асар уудам орон зайг хамрахын зэрэгцээ «Холын хоёр одны тохиох бяцхан чөлөө, хоёр нүдний үзүүрт цэнхэрлэх төдий зэрэглээ зэрэг тодорхой нэг хэсгийг их л нарийвчлан дүрсэлснийг ажиглахад сансрын (телескоп) болон бичил (микроскоп) дуран авайгаар ээлжлэн харсан юм шиг сэтгэгдэл төрнө. Уран зохиолын онолч Е. Добин «Зохиолч хүн сансрын дуран авай (телеслоп)-гаар харж буй шиг бодит байдлын хязгааргүйг өргөн хүрээтэй хамрахын зэрэгцээ түүний хамгийн жижиг хэсгийг бичил дуран авайгаар (микроскоп) үзэж буй шиг дүрслэх чадвартай байх хэрэгтэй гэж бичсэн байдаг7. Дүрслэлийн энэ онцлог дараагийн бадгуудад мөн ажиглагддаг бөгөөд тухайлбал, 2-р бадагт кино зураглаачийн (оператор) дурангаар харж буй явдал «Цаст цагаан уулыг эзэгнэнхэн төрлөө би» хэмээн дүрслэгдэхүүнээ бүхэлд нь алс холоос харснаа дүрс тодруулан ойртуулсаар «Цан хүүрэг савсаж үүлс орох оргилд» дэргэд тулж ирээд «Цасан ширхэг царцаж мөс болох халил, царгиа хүйтэн өвөл сарлагийн бух дошсон зэрэг тодорхой үзэгдлийг их л нарийвчлан яруу сайхнаар зураглажээ. Энэ бадагт цаст цагаан уулыг хамгийн сүрлэг харагдах өвөл цагийн байдлаар нь хам цагийн үүднээс дүрсэлсэн бол гуравдугаар бадагт онгон цэнхэр талыг дүрслэхдээ «Омог саарал зэрэглээ хавар сүүмэлзэх хөндийд, орсон буурын шүд өвөл хангинах хоолойд» хэмээх жилийн улирлын солигдлын дагуу өөрчлөгдөх байгалийн байдлыг харуулсан цуваа цагийн сэтгэмжээ гүнзгийрүүлэн «Үлэг гүрвэлийн мөрийг өдий хүртэл хадгалсан» гэж он цагийн уртыг хамран «сэтгэлд буух дүрстэй, чихэнд сонстох чимээтэй, нүдэнд үзэгдэх өнгөтэйгөөр дүрсэлсэн байна. (Жамсранжав, 1965, 140)». 

	«Би хаана төрөө вэ?» шүлэгт ийнхүү асар уудам орон зайг хамран дүрсэлсэн бөгөөд тэгэхдээ «хөх манхан тэнгэр, цаст цагаан уул, онгон цэнхэр тал, мөрөн голын ус, үнэр ялдам агь ганга» гэсэн дарааллаар буюу эх орныхоо байгалийн байдлыг өндөр хөх тэнгэрээс нь эхлэн харж дурангийн харааг доошлуулсаар онгон цэнхэр талыг нь ширтэж мөрөн голын уснаас нь амтлан, агь гангынх нь үнэр ялдмыг мэдрэх мэт санагдахуйцаар дүрсэлжээ. «Би хаана төрөө вэ?» шүлгийн эхний бадгуудад монгол орны байгалийн байдлыг голлон дүрсэлсэн ч мөрөн голын усыг эзэгнэнхэн төрснөө бахархан тунхаглах үеэс «Мөнгөн сарны сүүдэр толиорон хөвөх долгионд» хэмээсэн байгалийн уран зураглал нь «Миний өвөг дээдсийн морин туурайд наалдсан хүний нутгийн шороог ариун усаараа угаасан» гэж улс түмнийхээ өнгөрсөн түүх, байгаль хүн хоёрын холбооны тухай гүн ухааны эргэцүүлэлд шилжин улмаар монгол хүний амьдралын гоо сайхныг нээсэн дүрслэлээр шүлгийн агуулга тэлдэг. «Би хаана төрөө вэ?» шүлэг мөр бадаг бүртээ гоо сайхны нээлт бүхий уран дүрслэлээр баяжин агуулга нь тэлсээр эх, орон хэмээх өргөн цар хүрээтэй ойлголтыг, гүнзгийрүүлэн «зүүрмэглэгч хун шиг гэр, сайхан бүсгүйн сэтгэл, тэнхээт хөлгийн дөрөө, цээлхэн дууны эгшиг, авхаалжит хүний бие» зэрэг нийгмийн амьдрал, аж төрөх ёсны зүйлсийг тусган «цэнгэх зовох хосолсон хүний хувь заяа» төдийгүй «амь нэгтэй түмнийхээ монголоо гэсэн сэтгэлийг» хамран эцэст нь хөх тэнгэрийн орныг бүхэлд нь хамардаг. Яруу найрагч Б. Явуухулан 1961 оны 3-р сарын 8-нд МУИС-ийн дэргэдэх утга зохиолын оройн дээд сургуулийн оюутнуудад «Мөнгөн хазаарын чимээ» номынхоо тухай ярихдаа энэ шүлгээс «холын хоёр одны тохиох бяцхан чөлөө»-г, «царгиа хүйтэн өвөл сарлагийн бухын тошсон цагаан уул»-ыг, «орсон буурын шүд өвөл хяхнах хоолой»-г, «орог саарал зэрэглээ хавар сүүмэлзэх хөндий»-г, «мөнгөн сарны сүүдэр толиорон хөвөх долгиотой мөрөн голын ус»-ыг, «үрэл усан шүүдэрт нь одод гялалзах дэлбээтэй цагаан уул цэцгийг», «зүйдэлгүй цагаан өрхний хоймсолж томсон оосор», «зүрхэн улаан галтай ган тулганы тотго»-ыг бид олж үзнэ. Бас хүүхэн хүний «сормосон дундаа талимаарах алаг нүдний мэлмэрээнийг», «саалийн үнэр ханхалсан дээлийн хормойн нугалаасыг», «тэлмэн жороо морины шанхны үзүүрийн чичиргээг», «ариун агаарт шүхэрлэх мөндрийн цагаан ширхгийг», «цэнхэр хадаг дээрх мөнгөн аягатай сархдыг», «үүрийн таван жингээр хүдэр нэхэн улалзах үйлдвэрийн өндөр яндангийн хэлэн улаан галыг бид олж үзнэ хэмээгээд «Энэ бүхэн бол хөрст алтан дэлхийн үрчлээт магнай болсон хөх тэнгэрийн орон буюу бидний хайртай монгол эх орон юм. Энэ бүхнийг эзэгнэнхэн төрсөн нь монгол хүн та бид юм» (Явуухулан, 1990, 162—163) гэсэн нь уг шүлгийн агуулгыг тодорхойлсон тайлбар гэлтэй. 

	Бадаг тус бүр нь гоо сайхны нээлт бүхий уран дүрслэлийн цомог шинжтэй бөгөөд нэгдэн нийлээд монгол сайхан орноороо бахархсан эрх чөлөөт хүний уянгын дүрийг бүтээсэн энэ шүлэг янз бүрийн сонин өнгө, дүрсийн зохицлыг олж үнэт эрдэнийн чулуугаар бүтээсэн шигтгэмлийг (мозаика) санагдуулдаг бөгөөд шүлгийн утга агуулгад төгсгөлийн бадаг онцгой үүрэгтэй. 

	 

	Хөх тэнгэрийн орныг эзэгнэнхэн төрлөө би

	Хөх монгол алдаршсаны үе дамжсан домогт

	Хүчирхэг Чингэсийн нутагт мандсан хувьсгалын дөлөнд

	Хөрс алтан дэлхийн үрчлээт магнай болсон

	Хөх тэнгэрийн орныг эзэгнэнхэн төрлөө би 

	 

	гэсэн нь өмнөх бадгуудад учир зүйн нарийн дэс дараалалтай өрнөсөн утгыг нэгтгэн зангидаж энэ бүхэн бол монгол хүн бид бүхний эзэгнэн төрсөн хөх тэнгэрийн орон юм гэсэн санааг илэрхийлж байна. Эх орны тухай ерөнхий сэтгэн бичих загвараас төрсөн нутгийнхаа тодорхой нэгэн газар нутаг уул усаар төлөөлүүлэн «Говь» (1964), «Завхан нутаг» зэрэг шүлгээ бичсэн нь дүрслэлийг уран тод болгох, санаагаа уянгалаг аястай илэрхийлэх талаар хийсэн эрэл байв. Ялангуяа «Говь» шүлэгтээ говийн тухай зураглал, ирээдүйн тухай сэтгэмжийг хослуулан эх орны сэдвийг уран яруу боловсруулсан юм. Эл шүлэгт

	 

	Говь гэмээ нь

	Говь билээ. 

	Говь заримдаа

	Улайссан тогоо шиг

	Ууршин байдаг

	Голио царцаа нь

	Хурсан тариа шиг үсчин байдаг 

	 

	хэмээн байгалийн байдлыг тоочин гадна талаас нь өнгөц зурагласангүй, харин говийн дүр төрхийг нүдэнд харагдахуйц нээн дүрсэлсэн уран зураглалаар эхэлж байна. Эх орныхоо нэгэн хэсэг говийн байгалийн гоо сайхныг нээсэн зураглалаа «Цангинах дууны эзэн цайдам говийн бүсгүй»-н тухай дүрслэлээр баяжуулж улмаар, 

	 

	Говийн зэрэглээ

	Ганган хотыг сүндэрлүүлдэг

	Гайхамшигт уран зураач билээ

	Галбын говийн зэрэглээнд харагддаг

	Гандирсын хотын тэр зургийг

	Газар дээр хот болгож

	Гараараа бид барих болно 

	 

	гэж хүний хөдөлмөрөөр бүтээн босгох ирээдүйн тухай уран сэтгэмжээр төгсгөсөн нь эх нутгийнхаа сайхнаар бахархдаг төдийгүй ирээдүйнх нь сайхныг зөгнөн мөрөөдөж явдаг иргэнийх нь сэтгэлийг нээсэн дүрслэл болжээ. Говийн тухай эхний хэсгээс уран тод дүрсэлдэг шүлэгчийн чадвар харагдаж байгаа бол төгсгөл хэсгээс утгыг гүнзгийрүүлэн уран санаатай бичдэг чадварт нь бишрэхгүй байхын аргагүй билээ. 

	Б. Явуухулан 1960—1980 онд эх орны дууллын сэтгэлгээг гүнзгийрүүлэн уран дүрслэл, яруу сайхны нээлтийг улам баяжуулах талаар эрэл хийж, «Говь» (1964), «Миний араншин» (1968), «Цаг ирлээ ч» (1974) зэрэг олон шүлэг бичсэн нь энэ сэдэвтэй шилдэг бүтээлд зүй ёсоор орж байна. «Миний араншин» шүлэг эх орны тухай тоочин бичдэг загварыг огоорч туйлын сонин уран санаа дүрслэлтэй бичин Монгол эх орондоо Хайртай сэтгэлийг илэрхийлснээрээ онцлогтой. Тухайлбал:

	 

	Хөхөөн дууны ногоон зунаар

	Хөвч хангайнхаа зусланд байхдаа

	Хавтгайн чөмөг царцам өвлөө

	Харах сан гэж хүсдэг шигээ

	Цэцэгт хангайдаа давхиж явахдаа

	Цэнхэрхэн говьдоо очих сон гэж яарах юм 

	 

	гэж утга дүрслэлийг сүлжилдүүлэн бичиж хөвч хангайд явахдаа цэнхэр говио санах, бударганат говьд байхдаа аглаг хангайгаа мөрөөдөх, яргуй нүдлэх хавраар өнчин янзага өөхлөх намрыг хүсэх, халиун буга урамдах намраар ууган төл цангинах хавраа бодох, үүл шүргэсэн ууланд явахдаа өргөн саруул талдаа очихыг яарах зэрэг эх орноо орон зай, цаг хугацааны өргөн цар хүрээтэй, сэтгэн8 уран санаа өрнүүлснээ утгын хувьд зангидан, 

	 

	Энэ бүхэн миний араншин

	Эцэг эхээс өвлөсөн араншин

	Өвөл зун хавар намаргүй

	Уул тал хангай говьгүй

	Тийм нутагт сэтгэл минь тогтохгүй

	Тэгээд ч би амьдарч чадахгүй

	 

	хэмээн эх орон иргэн хоёрын харилцан шүтэлцээний тухай гүнзгий утга илэрхийлсэн нь уран сайхны нээлттэй болжээ. 

	Тэгвэл 1974 онд бичсэн «Цаг ирлээ ч» гэдэг шүлэг нь уран санаат ойлгодоггүй зарим хүмүүст их л этгээд марзан мэт санагдахаар буюу хэн хүнд төдий л ойлгогдохооргүй маш сонин сэтгэмжид тулгуурлан эх орондоо хандсан бодол санааг илэрхийлсэн юм. Тэгэхдээ хүн нас барахад түүний од нь цуг харвадаг тухай шашны ойлголтыг сөрж «цаг ирлээ ч би үхэхгүй... Харин би цэлмэг тэнгэртээ хаа нэг зайнд нь од болно. Хэрвээ эх орон минь амгалан байвал хэзээний амгалан хэвээрээ байна» гэсэн бодлоор эх оронтойгоо хувь заяа нэгтэй иргэний бадрангуй сэтгэлийн догдлолыг шингээн бичсэн билээ. Энд гарч буй зүйлс хүн үхэхэд түүний сүнс нь биеэсээ салан оддог тухай шашны домгийн ойлголтоос утга өрнүүлэн бичсэн дараагийн мөрүүд болох

	 

	Хэрвээ эх оронд минь гай учирвал

	Хүйтэн огторгуйд амрагаа орхиод

	Хүрч би заавал ирнэ

	Тэсэж ядсан сэтгэлдээ шатаад

	Тэнгэрийн солир болж газарт бууна

	Тэрслэх дайсны үүрэн дээр унаж

	Тэр чигээрээ үнс болно

	Солир болсон би тэгээд

	Сайхан өлгий нутгаа аварна

	Амьдадаа төлөөгүй орхисон өрөө

	Ард түмэндээ төлөх болно 

	 

	гэсэн уран яруу үгийг унших юм бол амь биеэ үл хайрлан эх орноо хамгаалахад хэзээд бэлэн байх тухай чин хүслээ хурц тод илэрхийлэхийн тулд ийм сонин сэтгэмжтэй бичсэн нь ойлгогдох юм. Чухамдаа бол энэ шүлэг 1940 хэдэн онд Ц. Цэдэнжавын бичсэн

	 

	Цэлмэг залуу насныхаа гал дөлөөр бадарч

	Сэтгэл зүрх хоёртоо шатаж явахын үедээ

	Чин сайхан амрагтаа хэлж үзээгүй мөртөө, 

	Чиний төлөө үхье гэж эх орондоо хэлдэг 

	 

	гэсэн гал цогтой мөрүүдийн адил утгатай бөгөөд ийнхүү эх орондоо хандсан нийтлэг бодол санааг өвөрмөц сонин сэтгэмж бүхий уран дүрслэлээр дамжуулан илэрхийлсэн байна. Хайр сэтгэлийн уянгын дууч Б. Явуухулан эх орондоо гай учирвал хэрхэвч тэсэж чадалгүй хүйтэн огторгуйд амрагаа орхиод хүрч ирж хамгаалж байгаа нь «Чин сайхан амрагтаа хэлж үзээгүй мөртөө Чиний төлөө үхье гэж эх орондоо хэлдэг шиг их л иргэнлэг бадрангуй дайчин санаа юм. Энэ шүлгийг уншиж байхад Б. Явуухулан 1969 онд «Уссур мөрөн дээр бодсон бодол» шүлэгтээ

	 

	Эх орон иргэнээ нэг л цагт

	Шалгадаг байнам

	Иргэний чанар тэр л үед

	Танигддаг байнам

	Энхрий монгол орон би чамдаа

	Мөнх данстай

	Иргэн намайгаа хэрэгтэй цагтаа

	Заавал шалгаарай 

	 

	гэж бичсэн нь санаанд ордог бөгөөд түүний утгын тайлал мэт санагддаг билээ. Энэ бүхэн нь шүлгийг уран санаа тод дүрслэлтэй уянгалаг бичих талаар эрэл хийснийг нь буюу «улс төр иргэний сэдэвт шүлэг найраглалаа яруу найрагч яг л бусад шүлгээ бичдэг арга барил, өнгө аясаараа гүн утгатай, уран нарийн бичсэн нь Б. Явуухулангийн дуу хоолой зөвхөн хайр сэтгэл, байгалийн уянга бичихэд тохирдог юм шиг ойлголтыг няцааж харин ч өвөрмөц сонин, уран тодорхой иргэний найраг бүтээж болохыг нь харуулахын зэрэгцээ улс төр иргэний шүлэг найргийг яруу найрагч бүхэн өөрийн өнгө аяс, өвөрмөц хэлбэрээр өөр өөрөөр туурвидгийг баталж байна9». Ийнхүү эх орны сэдвээр бичихдээ дүрслэл бүртээ утга шингээн уянгалаг аястай болгохыг эрхэмлэдэг байсан нь урлах эрдмийн нэг ололт юм. Тухайлбал «Эх орондоо» гэдэг шүлэгтээ «уулын минь оргил цастай ч үүлний нь сүүдэр дулаахан, усны нь харз хүйтэн ч ундаа болох нь бүлээхэн» хэмээх ил шууд магтаалаас зайлсхийн эх орны минь юм бүхэн нь халуун дотно санагддагийг уран дүрслэлээр дамжсан уран санаагаар бичсэн юм. Уламжлалт сэтгэлгээнд сүүдрийг ямагт хүйтэн бараандуу утгаар ойлгодог байсан бол энд түүнийг эерэг утгаар дүрсэлсэн нь утгын шинэчлэлт гэж хэлж болно. 

	Б. Явуухулан эх орны тухай бичихдээ байгалийн гоо сайхныг нээсэн дүрслэлээр баяжуулж байгалийн зураглалдаа эх орноо хайрласан иргэний сэтгэлийг шингээдэг учраас түүний бүтээлд энэ хоёр сэдэв зааглан ялгах аргагүй нэгдэлтэй байдаг онцлогтой. Иймд түүний сэтгэлийн уянгад байгалийн гоо сайхныг нээн түүнд хандах хүний сэтгэлийг илэрхийлсэн шүлэг тодорхой байрыг эзэлдэг. 1950 хэдэн оны сүүлчээр бичсэн «Алтайн оргил» (1959), «Байгалийн байдал» (1959), «Хар ус нуурын шагшуурга» (1959) зэрэг шүлэгтээ эх нутгийн байгалийн гоо сайхныг уран тод зураглалаар нээн дүрсэлсэн билээ. Тухайлбал, 

	 

	Хошууран цуврах Алтай

	Айлын нүүдэл шиг үзэгдэнэ

	Хурган цагаан үүлс

	Тууврын мал шиг санагдана 

	(Байгалийн байдал)

	 

	... Бууж үдлэм холоос

	Айл нь харагдах хачин

	Бугуйл хаям ойроос

	Нар нь мандах сонин 

	(Монголын дорнод тал) 

	 

	гэх мэтээр байгалийн гоо сайхныг нээн нүүдэлч малчны аж төрлийг санагдуулам уран тод дүрслэлтэй бичиж түүнд хандах хүн ардын сэтгэлийн уянгыг илэрхийлсэн байна. Нэрт яруу найрагч Б. Явуухулан байгалийн уянга бичихдээ 1950 хэдэн онд хүрсэн амжилтаа цааш нь ахиулж түүнийг ур утгын хувьд жигдрүүлэн өнгөц зураглалаас зайлсхийн сэтгэлгээний хувьд гүнзгийрүүлж байгалийн үзэсгэлэн, түүнд хандах хүний сэтгэлийн гоо сайхныг хүн байгалийн диалектик харилцаанд нээн бичих талаар эрэлхийлж «Анхны цас» (1965), «Туулын урсгал шөнөдөө сайхан» (1966), «Хулан» (1978), «Буга» (1978), «Тэмээ» (1978), «Мэхээр» (1975), «Вансэмбэрүү» (1972) зэрэг шүлгээ бичсэн юм. «Туулын урсгал шөнөдөө сайхан» шүлэгтээ «Торгон долгио хаялан мяралздаг Туулын урсгал шөнөдөө сайхан» байдаг тухай дүрслэхдээ шөнийн тэнгэрийг ерийн нүдээр бус голын усны мандлаас харж, 

	 

	Усанд нь хөвөх оддыг тоолон

	Урсгалд нь дайвах сарыг ажиж

	Бүүр түүрхэн тохиолдлоо дурсан

	Үүр цайлгах би дуртай хэмээн 

	 

	тун сонин сэтгэмжээр хэлний яруу хэрэглүүрээс утгын гэрэл цацраан байгалийн гоо сайхныг нээн бичсэн нь яруу сайхны амт бүхий болсон бол «Анхны цас» шүлэгтээ анхны цас орсны өглөө «Хумсын төдий» ч үүлгүй тэнгэр гэдэг цэв цэлмэг, хуримын сайхан бэр шиг дэлхий гэдэг дун цагаан, хорвоо гэдэг ерөөсөө хоёрхон өнгөнөөс бүгсэн юм шиг, хоёрхон тэр өнгөнд нь хор хүртэл хүрээгүй» буйг орон зайн хувьд нь уран зургийн аргаар зурагласнаа утгын талаар гүнзгийрүүлэн

	 

	Атгахан цагаан цас

	Алган дээрээ тавив. 

	Алган дээр тавьсан цас

	Амьсгаа хүрмэгц хиртэв. 

	Амьсгаа хүрэхэд хиртдэг

	Анхны цагаан цаснаас

	Цэлмэг хөх тэнгэрийнхээ

	Цэвэр тунгалгийг мэдэв 

	 

	хэмээн цаг хугацааны дараалал дагуу өрнөх үйл явдлын дүрслэлээс гүн санаа илэрхийлж байгаль ертөнц гэдэг хэчнээн онгон ариун агаад түүнийг хайрлан хамгаалж цэлмэг хөх тэнгэрийг дайн дажны утаагүй үүрд ариун, энх амгалан байлгах ард түмнийхээ сэтгэлийг илэрхийлжээ. 

	Эхний зураглал байгалийн гоо сайхныг нээсэн бол сүүлийн үйл хөдлөл бүхий дүрслэлд байгальд хандах хүний сэтгэлийг харуулжээ. Тэгвэл «Хулан» шүлэгт «аагим халуунд ангаж цангахын туйлд хүрч ашгүй өнөөдөр баян бүрдийн бараа харсан ч» хулан тэнд ус ууж буйг үзээд:

	 

	Зэрэглээ залгиад ямар хулангийн цангаа гарах биш

	Зэрлэг хээрийн амьтан ч усгүй ямар амьдрах биш

	Зэлүүд боловч хүний үнэрээс айгаад энэ бүрдэд

	Жилдээ ганцхан удаа ирдэг байж юуны магад

	 

	гэж бодон 

	 

	«Ай даа би тэгэхээр бүрдэд ойртож болохгүй. 

	Ангасан хоёр хуланг айлгаж үргээх учиргүй» 

	 

	хэмээн хүлээзнэнгээ «адгуус амьтан хүртэл ус зааж өгдөг болохоор Ангаж үхэхийн зовлон миний эх оронд байхгүй»-д биширч буйгаар дүрслэн эх орныхоо байгалийн гоо сайхныг бахархахаар үл барам түүний учир утгыг гүнзгий сэтгэн байгалийг хайрлан хамгаалах хүнлэг сэтгэлийг илэрхийлжээ.

	«Вансэмбэрүү» шүлэг нь ур дүрслэл, утга санаа төгс жигдэрсэн бүтээл бөгөөд хэлний дүрслэх яруу хэрэглүүрийг чадварлаг хэрэглэн «торомгор хөөрхөн хоёр ботго тоглож нэгийгээ хөөж явах шиг, тоорцог өмссөн хоёр хүүхэд тойрон бүжиг хийж байх шиг... үзэх бүрий өөр үзэгдэн үзэсгэлэнт хоёр Вансэмбэрүү үүд хоймрын зайтай ургасан» тухай уран тод зураглалтай яруу сайхны амт бүхий дүрслэлтэй төдийгүй» өвөг дээдэс минь өнө эртэд олж алжаасан бие эдгээдэг чадлыг нь аль эрт мэдсэн, ахар бодолтон сүйтгэчих вий гэж Айлгах домог зохиосон» энэ ховор нандин ургамал «үүлэн сүүдэр өсхийгөө зүсдэг үзүүрт модон ургаагүй хярд зуны бороо мөндрөөрөө буудаг зуурам хөлдүү хангайн царамд Хорвоогийн нэгэн гайхамшиг» болж ийнхүү ургасан учир нь «хосоор ургадаг»-т байгаа тухай байгалийн зүй тогтлыг нээсэн гүн сэтгэмжтэй болжээ. Иймд «бүхэлд нь үзэхэд Б. Явуухулангийн байгалийн уянгын шүлгүүд байгаль ертөнцийн тусгал, хүний сэтгэлийн дотоод хөдөлгөөнийг урнаар дүрсэлсэн ихэвчлэн гүн ухааны амьсгалтай, уянга, уран санаа хоёр нь жигдрэн хосолсон байдаг ажээ10». 

	Тэр бээр байгалийн гоо сайхныг нээсэн уран тод зураглалтай айзам хэмнэл-бичихийн тулд урлах эрдмийн талаар байнга эрэл хийж байв. 1959 онд бичсэн «Хар ус нуурын шагшуурга» шүлэгтээ нуурын эргийн зэгс хулсны салхинд исгэрэх чимээг дуурайлган с, ш зэрэг шуугиант гийгүүлэгчийг түлхүү шиг оруулсан байдаг11.

	Энэ нь шүлгийн айзам хэмнэлийг жигдлэн тодруулах, хөгжимлөг яруу сонсголонт байдлыг дээшлүүлэн байгалийн үзэсгэлэн тоог нээн дүрслэхдээ шүлгийг хөгжимлөг яруу болгохын тулд авиа дуурайсан үг авиаг давтан шүлгийн дотоод холбоцыг улам боловсронгуй болгох талаар хийсэн бүтээлч эрэл болов. 

	Монголын орчин үеийн яруу найргийн хайр сэтгэлийн уянгын тухай ярихад Б. Явуухулангийн уран бүтээлийн тухай тусгайлан ярихгүй өнгөрөх эрхгүй билээ. «Б. Явуухулан төрөлхөөсөө уянгын шүлэгч болохоороо хайр дурлалын тухай их бичдэг бөгөөд хүний нандин сэтгэлийн энэхүү хөдөлгөөний олон өнгийг нээн бичихдээ цэвэр ариун, ухаалгаар харуулдаг юм12».

	Б. Явуухулан 1950 хэдэн онд бичсэн «Тэр зүгийн тэнгэр сайхан» (1953), «Мөнгөн хазаарын чимээ» (1959), «Би чамд хайртай» (1955), «Шөнийн танго», «Чамдаа дуулья», «Хүсэл» (1959) зэрэг шүлгүүд нь тухайн үеийн төдийгүй 1960, 1970 хэдэн оны хайр сэтгэлийн уянгад сэтгэлийг нээн уран санаатай уянгалаг тодорхой дүрслэлтэй бичих талаар гүнзгий нөлөө үзүүлсэн юм

	«Өөрийн сэтгэлийн түмэн чавхдаст хөгжимд оруулж ая эгшиг айзам хэмнэлийг нь мэдэрч байж уншигч олондоо барьсан» хайр сэтгэлийн уянгын шүлгийг нь уншихад хайр сэтгэлийн долгиололт шинж, тэмүүлэл мөрөөдлийг дээдлэн заяаны хоёр амраг гэдэг «жам ёс» болохыг ухаарч «ханийн хайрын» амьдралыг тэтгэгч их хүчийг амсан мэдэрч «тал нутгийн бүсгүйн дуу»-нд уярч сэтгэлтэй хүнээ хүлээн «хээр хоносон сар»-тай хамт ижилсэж «итгэлийн танго», «дурлалын вальс», аялж «нүд халтирам сайхан бүсгүйг» олж хараад «нүдэнд дулаахан борхон бүсгүй»-н сормуусанд сэтгэл хоргодож байгаа зэргийг уян налархай уянга ялдам бичсэн нь олонтоо билээ13». Хайр дурлалын сэдэвт шүлгүүд нь эхэн үедээ ардын дууны аястай байсан бол оюутан ахуй үедээ бичсэн ийм сэдвийн шүлгүүд нь «дурлал хайрын мөн чанарыг гүн ухааны сэтгэлгээний үүднээс тайлах сайхныг нээх гэж эрмэлзсэн эрэл хайгуулаар дүүрэн байна. Жишээлэхэд, 

	 

	Архи хийсэн сав,

	Согтсон гэж дуулаагүй ээ би

	Дурлал амссан зүрх

	Ханасан гэж сонсоогүй ээ би 

	 

	гэх буюу

	 

	Нарны илч шиг төөнөөд ирэхдээ дурлал

	Ган чиг ханыг ч бол нэвтлээд орно

	Нүүдлийн шувуу шиг буцаад явахдаа дурлал

	Ган аргамжааг ч бол мултлаад арилна

	 

	гэх зэргээр хайр дурлалын сэтгэлийн нандин шинж чанарыг дүрслэхээсээ түүний мөн чанарыг нээн үзүүлэхэд илүү анхаарсан шүлэг бичиж байв14». 

	1960—1970 хэдэн онд Б. Явуухулан хайр сэтгэлийн сэдвээр «Тийм дурлал байдаг юм» (1960), «Дурлал минь» (1960), «Харахаас ялдам хонгор бүсгүй» (1960), «Аморэ» (1961), «Алагхан дэлхийд дуулж яваарай» (1961), «Гал нутгийн бүсгүйн дуу» (1962), «Хээр хоносон сар» (1963), «Сартай шөнийн дуу» (1964), «Хандаа» (1977), «Гэргий» (1977) зэрэг олон шилдэг шүлгээ бичсэн юм. Яруу найргийн мөнхийн сэдэв болж олон үеийн шүлэгчид авьяас чадвараа сорьсоор ирсэн хайр сэтгэлийн уянгыг бичихдээ орчин үеийн яруу найргийн урлах эрдмийг үндэсний өвөрмөц сэтгэмжтэй нягт хослуулан бичдэг нь Б. Явуухулангийн уран бүтээлийн нэг онцлог юм. Түүний «Намрын мөнгөн өглөө» (1968) шүлэг бол 1959 онд бичсэн «Мөнгөн хазаарын чимээ» шүлгийнх нь нэг адил монгол орны байгаль орчин, малчин түмний аж төрөх ёстой холбогдон үндэсний өвөрмөц сэтгэмжээр дамжин илэрч буй хайр сэтгэлийн догдлолыг нээн бичсэнээрээ өвөрмөц билээ. Өөр өөр үед бичсэн ч гэсэн эл хоёр шүлэг хайр сэтгэлийн тухай цуврал бүтээлийн шинжтэй бөгөөд эхний шүлэг нь сэтгэлийн амрагаа ирэх «Мөнгөн хазаарын чимээ»-г тэсэж ядан хүлээх хайрын болзоо эхлэх үеийн тухай хөдөө нутгийн малчин бүсгүйн сэтгэлийг нээн бичсэн бол «Намрын мөнгөн өглөө» шүлэгт халуун янагийн уулзалтын салж ядан байх төгсгөл хэсгийг малчин эрийн сэтгэлийн догдлолоор харуулсан байдаг. Тухайлбал, «Мөнгөн хазаарын чимээ» шүлэгт «зорин ирэх амрагаа хүлээж өнчин дэрэн дээр нойр хулжин ухаангүй дурлалын урхинд» байгаа залуу бүсгүйд хайрт хүний нь унасан морины төвөргөөн чихнээ хоногшиж мөнгөн хазаарын бүдэг чимээ онгон зүрхийг цочоон баясгаж буйг зураглан үзүүлсэн бол «Намрын мөнгөн өглөө» шүлэгт хайрт хүүхэндээ хандан,

	 

	Уяан дээр бөн бөн чичрээд

	Унаган борлог минь үүрсэж байна. 

	Өрхний завсраар гэгээ ороод

	Үүр цайх дөхөж байна

	Нарийн хяруу гадаа унаад

	Намрын өглөө сэрүүхэн байна

	Чинийхээ дэргэдээс холдоно гэхээс 

	Чисчүү дээл минь нимгэн байна 

	Хайрт минь гэлээ ч би явъя даа 

	Хүлэг мориныхоо биеийг халааж 

	Намрын мөнгөн өглөөний

	Сэрүүн тунгалагт давхия даа 

	 

	гэж өгүүлж буй залуу эрийн үгээр янагийн халуун илчинд сэтгэл хоргодсон ч гэлээ намрын сэрүүнд «Ханийн жаргалд умбан байгаад мөнгөн хяруунд жихүүцэж буй хүлэг морио мартаж болохгүй» хэмээн бодох ухаан бас буйг дүрслэн харуулсан юм. Өөрөөр хэлбэл янагийн сэтгэл, малчны ухаан хоёроос үүдсэн сэтгэлийн диалектикийг нээсэн гэж болно. Энэ нь хайр дурлалын сэдвийг «нийт хүн төрөлхтний сэтгэлгээний мөн чанараас дуулахын зэрэгцээ монгол түмний аж төрөл, байгаль орчны ахуй амьдрал, хүсэл бодлын үндэсний өвөрмөц шинжтэй чадамгай хослон дуулдаг15»-ийн жишээ юм. Ийм шинж түүний «Гэр», «Совин билгийн дуу», «Гэргий», «Хандаа» зэрэг шүлэгт нь тод илэрсэн билээ. 

	Б. Явуухулангийн хайр сэтгэлийн уянга уран сайхны нээлт бүхий санаа дүрслэлээр нэн баялаг ажээ. «Сартай шөнийн дуу»-нд (1964) хайрын нандин сэтгэлийн санагдах чанарын яруу сайхныг нээсэн нь ярих нь хүртэл дуу шиг сайхан янагхан чамдаа би хайртай» гэсэн уран хэллэг байдаг бол «Хандаа» (1977) шүлэгт, 

	 

	Хөөрхөн шүү хөөрхөн чи минь Хандаа

	Хүзүү заамаар чинь гэгээ татна Хандаа

	Гайхмаар шүү гайхмаар чи минь Хандаа

	Гарын чинь сайханд алтны сүр дарагдана Хандаа

	 

	гэж хүзүү заамаар нь гэгээ татаж гарынх нь сайханд алтны сүр дарагдсан сайхан монгол бүсгүйн гоо сайхныг уран яруу дүрслэлээр нээн бичсэн байдаг. Энхрий янагийнх нь энгэр заамаар гэгээ татах тухай дүрслэл нь 1950 хэдэн онд бичсэн «Би чамд хайртай» дууны шүлэгт «Голоос хайртай амраг минь, шөнөдөө гэрэлтэм царайлаг» гэж гардагтай залгамж холбоотой бөгөөд монгол бүсгүйн үзэсгэлэн гоог яруу сайхнаар гэрэлтүүлэм санагдах чанарт үндэслэсэн дүрслэл юм. Алтны сүр дарагдам сайхан гарын тухай дүрслэл нь цагаан гарын тухай, ойлголт төдий бус бүсгүй хүний гоо үзэсгэлэнг бие эрхтэн гар хурууны хэлбэр байдлаар шинждэг ардын уламжлалт ойлголттой холбоотой. 

	Тэгвэл «Туулын шугуй» шүлэгт нь, 

	 

	Мөнгөн аяга шиг гараас чинь

	Туулын уснаас уух юм сан

	Мөнхийн уснаас уусан юм шиг

	Танхил чамтай амьдрах сан

	 

	гэж хайртай хүнтэйгээ амьдралаа холбон суух тухайд уран санаа бүхий дүрслэлээр хэлсэн нь бий. Энд буй мөнгөн аяга шиг гар гэсэн хэллэг нь үндэсний бодох сэтгэхүйн онцлогийг тусгасан мөртөө үгийн утгын харьцааг цоо шинээр нээсэн уран яруу дүрслэл болсон бөгөөд судлаачдын анхаарлыг ихэд татдаг билээ. «Аяга гар хоёр нь гадна талаасаа төсөөгүй боловч «үүргийн» талаас зарчмын хувьд адилтгаж болох тул уран сайхны үүднээс амжилттай адилтгал болжээ. Цааш нь «Мөнхийн усыг уусан юм шиг танхил чамтай амьдрах сан гэж уянгын баатрын эрхэм нандин хүслийг илэрхийлэхдээ нийтийн мэдэх домог үлгэрийн (мифология) ойлголтыг (мөнхийн ус) ашигласнаар уг шүлэгт бүр ч эрч нэмсэн байна16». 

	Хэлний яруу хэрэглүүрийг төгс эзэмшсэн Б. Явуухулангийн урлах эрдмийн сан хэчнээн баялаг болохыг сайхан бүсгүйн нүдний тухай дүрслэлүүдээс олж харж болно. «Сормосон дундаа талимаарах алаг нүдний мэлмэрээнээс» «санан санан уярах цэвэр ичимтгий аашийг» нээн бичсэн энэ найрагч «Аскала бүсгүй алаг нүдэн бүсгүй» «Эрвээхэй хоёр нүд чинь ирмэхээ мартаад ширтэх юм», «Эрвээхэй хоёр хөөрхөн нүд чинь үнсээч гэх шиг ширтээд байна» «Алагаар эргэлдсэн хөөрхөн нүдээр хацар цоргин наашаа ширтээд», «Жирвэс жирвэс шидлэн сормуусны чинь хөдлөх гоёхон», «Сормууслаг нүдэнд чинь мөнх олзлогдон согоо шиг биеийн чинь өмнө сөхөрнө», «Дэнлүү хоёр нүдэнд чинь би дэнгийн эрвээхэй шиг шатчих гээд байна», «Мэлмэрэх нүднээс чинь далдирах шиг үгүй ч шиг урд чинь би зогсож байна», «Хархан нүдтэй борхон хүүхнийг хараад би их чиг удлаа», «Инээвхийн далдирах хоёр нүд нь жавартай», «Ханилах тусмаа хөөрхөн ааштай хархан нүдэн-чи миний гэргий», «Учиртайхан тормойх тогос нүд чинь Хандаа улаа бутарсан царайдаа нар шиг гэрэлтэнэ», «Насан багын хөөрхөн бүсгүй надаас нуугдсан хар нүдэн», «Тэрсхэн чи минь тормон нүдтэй», «Хонин бор нүдний чинь дулаан харц хожим мартагдахгүй намайг зовоосон юм», «Сэргэлэн нүдээрээ ирээдүйг харж сэлмэн сормуусаар эднийг ширвэвэл» хэмээн «нүд бол сэтгэлийн толь» гэдэг ёсоор дүрслэл бүрийн цаана өвөрмөц зан төрх, сэтгэлийн ертөнцийг нээн дүрслэх бодох болоод урнаар өгүүлэх хэв төлөвийн хувьд нэг ч удаа өөрийгөө болон бусдыг давталгүй шинэ содон санагдах уран сонин дүрслэлтэй бичсэн нь үнэхээрийн авьяас билигтний шинж мөн. 

	Б. Явуухулан хайр сэтгэлийн уянга бичихдээ 1950 хэдэн онд ардын дууны хэлбэрээр бичиж эсвэл зураглалыг голчилж байсан бол 1960-аад оноос бодол бясалгалын бичлэгт шилжин хайр дурлалд мандах нийгмийн үзэл санаа, ёс суртахууны хэм хэмжээг зөв байр сууринаас илэрхийлсэн юм. Түүний «Харахаас ялдам хонгор бүсгүй» (1960) шүлэг бол ухаангүй дурлалын урхинд орох биш харин ухаантай сэтгэлээр хайрлан дурлахын учрыг өгүүлснээрээ уран сайхны нээлттэй, гүн утгатай бүтээл болсон юм. Уг шүлэгт, 

	 

	Харахаас ялдам хонгор бүсгүйгээ

	Хайрын тухай битгий дуулаач

	Дэнлүү хоёр нүдэнд чинь

	Дэнгийн эрвээхэй шиг шатчих гээд байна... 

	Наалинхай хонгор аашаа дэлгэж

	Надад битгий нүүр үзүүлээч

	Насан идэр залуудаа би чинь_

	Намрын ногоо шиг гандах хөөрхий 

	 

	хэмээн хайр амласан сайхан сайхан бүсгүйд хандах ухаан сэтгэл хоёрын зөрчлийг тайлахдаа, 

	 

	Дэнлүү хоёр нүдтэй чинь би

	Дэндүү эрт тулгарч дээ хөөрхий

	Дээж найргаа гүйцээсэн бол ч

	Дэнгийн эрвээхэй шиг шатсан ч яамай 

	 

	гэх мэтээр бичсэн тухайд эрдэмтэн зохиолч Ш. Гаадамба «энд юуны өмнө дурлал хайрын долгиолсон сайхан сэтгэлийг үзүүлж чаджээ. Сайхан хүүхэнд сэтгэл татагдсан ч хайрын сэтгэлийг минь битгий бадраа гэж хүүхнийг ятгах мэт бичсэн нь сэтгэлийн байж болох зөрчилт хөдөлгөөн юм. Энд дэндүү залуу насандаа дурлал хайрын галд дэнгийн эрвээхэй шиг шатчихаас болгоомжлох боловч дээж найргаа гүйцээсэн бол шатсан ч яамай гэхийн хамт хайрын сэтгэлийн хүчтэйг харуулжээ. Энэ бүх дүрийг бодож сэтгэлээ илтгэсэн нь түүний хувийн нээлт билээ» (Гаадамба, 1967, 129) хэмээн үнэлсэн билээ. 

	Б. Явуухулангийн сэтгэлийн уянгад эцэг эхийн элбэрэл ачлалын тухай сэдэв тодорхой байртай. 

	«Ээждээ» гэдэг анхныхаа шүлгээс эхлээд «Эх», «Эхийн тухай дуу», «Энх амгалан ээж», «Алаг үрс минь тайван нойрс», «Өлгийн дуу», «Эхчүүдэд зориулсан бүүвэй», «Эхийн дурсгалд», «Эцгийн дурсгалд» зэрэг олон бүтээлдээ эх эцгийн элбэрэл ач, энэрэх хайрлах сэтгэлийн өвөрмөц уянгыг бүтээсэн билээ. «Эхийн тухай дуу»-ндаа «анх удаа алхаж байгаа хүүгээ ар өврөөс нь дэмжихийг үзээд, цонхон дороос борхон болжмор цохолж ангаахайдаа нисэхийг үзээд, цөөрмийн усанд дэгдээхэйгээ сэлж сураг гэж цөхөртлөө харуулдагч ангирыг үзээд өөрөөсөө өндөр хүүгээ үнсэх гэж өвөр өөд нь зүтгэгч эхийг хараад» ээжийг зүйрлэнхэн санадаг хэмээн үр хүүхдээ өсгөн хүмүүжүүлсэн эхийн ачийг тодорхой зүйрлэлт дүрслэлээр харуулсан бол хүүдээ зориулан бичсэн «Амар» шүлэгтээ «Амар гэдэг хүүтэй болоод Аргалчин ээжийнхээ ачийг эргэж нэг дурсахдаа тэртээ уулын бэлээс үүрэн ирдэг байсан тэмээн тэнгийн арагт нь дарагдах шиг болж анчин аавынхаа ачийг эргэж нэг дурсахдаа хүйтэн асгын ёроолд дэвсэн хэвтдэг байсан хөлстэй нимгэн тохомд нь хайрагдах шиг болж» хүүгээ өсгөх гэж зүтгэсэн аав ээжийнхээ ач тус, ажил хөдөлмөрийг нь нэхэн дурсахын хамт эцэг эх болно гэдэг хэчнээн хүнд үүрэг хариуцлага болохыг эргэцүүлсэн байна. Эцэг эхийн тухай уянгын шүлэгт элбэрэл хайр ачийг магтан шүлэглэхдээ эх орны тухай ойлголттой нягт холбон агуулгын хувьд өргөтгөж бодол бясалгалын аясаар сэтгэж утгыг гүнзгийрүүлсэн нь тэмдэглэх зүйл мөн. «Реквием» шүлэгтээ «Хайртай ээжийнхээ шарилыг эргэн нэг очиж хархан хоёр нүднээсээ нулимс нэг дусаахад ханагар нутгийн минь шороо ханхийн үнэртэж цэцгийн сайхан үнэр сэнхийн, саруул нутгийн салхи сэвхийн илбэж ахуй нутгийн агаар сэнхийн үнэртэж эх нутгийн наран налсхийн ээж улмаар уугуул нутаг нь бүхлээрээ цэлсхийн үзэгдэж уугуул нутгаа хайрладгийн учир нь энэ байлгүй гэж бодогдуулж «эх хүн эх орон хоёрын салшгүй нэгдлийн тухай бичжээ17».

	Б. Явуухулангийн өөрийнх нь хэлсэнчлэн «1960-аад оны эхээр яруу найрагт шинэчлэл гарч шинэ аяст нийт яруу найргийн бүтээл шилжиж эхэлсэн учраас 1960-аад оны сүүлийн хагас 1970-аад оны эхний хагасын хугацаа бол манай яруу найрагчид залуу хөгшингүй дасгал сургууль хийсэн жилүүд байлаа. Өөрөөр хэлбэл, эрэл хайгуулын жилүүд үргэлжилж байлаа18. Иймд Б. Явуухулан сэтгэлийн уянгад хийсэн шинэчлэлээ батжуулахын зэрэгцээ улс төр, иргэний болон бүтээн байгуулах ажил хөдөлмөр зэрэг орчин үеийн сэдвийг уянгалаг агаад уран санаатай бичих талаар эрэлхийлж олон шүлэг бичсэн юм. 

	Хөдөлмөрийн сэдвийг яруу найрагт тусгахдаа бүдүүвч ерөнхий ойлголтоор өнгөн талаас нь тоочин магтах бус ажил хөдөлмөрийн гоо сайхныг нээсэн тодорхой дүрслэлээр уран санаа илэрхийлж хөдөлмөрийн хүний дүр зургийг нүдэнд харагдан сэтгэлд хоногшим урлах талаар манай яруу найрагчид эрэлхийлсний нэг жишээ бол Б. Явуухулангийн «Түлээчин» (1960) шүлэг юм. Эл шүлэгт «цамцаа нэвт хөлөрсөн түлээчин цавчих тоолон булчин зангирахад, сүмбэ шиг шулуун гуалиг нарс сүхний ирэнд өвс шиг нарийн» бөгөөд хөдөлмөрийн үр дүнд «огтолсон мод хүж шиг үелж» буйг урнаар зураглан «цахир цагаан цавчдаснаас хахир хөдөлмөрийн ааг амтагдаж» буйг дүрслэн хөдөлмөрийн хүний хүч чадал, түлээчний хөдөлмөрийн гоо санхныг нээн харуулсан нь тухайн үеийн яруу найрагт уран сайхны нээлт бүхий бүтээл болсон билээ. Яруу найрагч түлээчний хөдөлмөрийг гаднаас нь харж магтах байдлаар бус харин түүний хөдөлмөрийн ааг амтыг яруу сайхнаар мэдрэн уран дүрслэлээр нээн бичсэн учир эл шүлэг нийтлэгдсэн дороо олны анхаарал татаж түүнийг уншихад түлээчин эрийн чийрэг булчин зангирч сүхнийх нь цавчилт сонстон цагаан цавчдасны бутран унах нь харагдах шиг болдог хэмээн уншигч олон үнэлсэн байна. Энэ шүлгээ хэрхэн бичсэн тухай зохиолч ярихдаа «Сүхбаатар хотод мод боловсруулах үйлдвэрээр орвол сүх гэдэг ялимгүй зүйлээр тэвэрч хүрэмгүй бүдүүн мод унагаж байгааг харахад их хүчтэй юм шиг хэр нь түүнийг ажиллуулж буй хүний хөдөлмөр над улам ч гайхах сэтгэл төрүүлсэн юм. 

	Эршүүд хүрэн царайдаа хөлс дуслуулсан идэр эр алман сүхний аажимхан далайлтаар нүсэр том модыг яах ийхийн завгүй унагааж байгааг үзэхэд нэг л их хүчтэй баатрын дүрийг бодогдуулсан. Ингээд би тэрхүү сүхний аажим далайлтын айзмыг шүлгийнхээ хөгжим болгосон юм» (Залуучуудын үнэн, 1962, №5). Энэ алдарт шүлэг хэрхэн зохиогдсон түүх нь «яруу найрагчийн урлахуй чадал хэчнээн өгөөмөр баяныг үзүүлэхийн хамт ажиглалтаас олдсон сэдвийг авьяас чадварын дээд хэмжээнд бодож боловсруулах явцдаа зохиолын санаа, зохиомж дүр хэлбэрийг сэтгэл оюундаа буулган авч жинхэнэ амьдралтай болгосны эцэст сая уншигчийн өмнө барьдаг уран бүтээлч хүний уйгагүй хөдөлмөр, уран бүтээлийг дээдлэн үзэх чадвар илэрч байгаа нь онцлог юм19». 

	Б. Явуухулан «Удмаараа бид ажилчин» шүлэгтээ ерөнхий тусгайн диалектик харьцааг ашиглан бага юмаар том санаа хэлэхийг чармайн бичсэн бөгөөд «эрх чөлөөтэй орны минь... энд тэндгүй... уурхай үйлдвэр байгуулагдан» өргөжих тутам удам «удмаа дагаад ажилчин болсон» өвөг эцэг, аав хүү, тэдний үр садын тухай өгүүлсэн нь чухамдаа монгол оронд Ардын хувьсгалын жилүүдэд шинээр үүсэн бүрэлдсэн ажилчин ангийн ахмад, дунд, залуу үе бүхнийг төлөөлж чадахуйц нийтлэг шинжтэй дүрслэл болжээ. 

	Мөн хөдөө нутаг, малчны хөдөлмөрийн сайхан, малчны сэтгэхүйг нээн бичих талаар эрэлхийлж «говийн зэрэглээ» шүлэгтээ говийн цэнхэр зэрэглээнд өнчин хайлаас хумсан төдийн завь шиг харагдаж янгир зогсдог уулын орой малгай шиг шоволзон байхад «Хүн мал хоёрын бараа өндөршин хөх тэнгэрийг баганадан үзэгдэнэ» хэмээн зураглаж хөдөлмөрийг дээдлэх санааг илэрхийлсэн бол «Говийнхон шүлэгтээ:

	 

	Говийнхон гэдэг хэзээ ч говийнхон 

	Говьдоо зохицож идээшсэн ажлынхан 

	Говийнхонд ус гэдэг үнэтэй 

	Говийнхонд хөлс харин үнэгүй 

	Сайрын эхний өрөмдмөл худаг дээр

	Сайхан тэмээдээ услахаар ирэхдээ 

	Амны цангаагаа эхэлж гаргалгүй

	Атан тэмээдээ яаран усална 

	Од шиг олон тэмээдээ усалсаар 

	Оройтож байж нэг гэртээ ирээд 

	Тэмээний сүүтэй цайгаа ууна. 

	Тэгэхэд л нэг цангаа нь гарна 

	 

	гэж говийн малчдын хөдөлмөрч чанар, малчны сэтгэхүйг нээн бичсэн байна. Түүнчлэн эх орны уянгад улс орныхоо хөгжил дэвшлийг бүхэлд нь тусган үзүүлэхдээ түүний тодорхой жишээ болсон шинэ үйлдвэр, хот сууриныг дүрслэн харуулж ялангуяа нийслэл Улаанбаатар хотын хөгжил цэцэглэлээр төлөөлүүлэн, 

	 

	Улаанбаатар гараар амилсан Азийн цагаан тагтаа

	Уран тоосгоор шүлэглэсэн хүслийн сүлд дуулал

	Өргөө хийдийн ором дээр дэлгэрсэн цагаан сарнай

	Өргөн Азийн элгэн дээр хаяагаа тэлсэн нийслэл 

	 

	хэмээн XX зууны эхэнд эсгий хот хэмээн өрнө зүгийнхний нэрлэж байсан нийслэл хүрээ орчин цагийн Улаанбаатар хот болсон хөгжил дэвшлийн дүр зургийг уран адилтгалаар бүтээсэн бол, мориндоо хайртай монгол хүний сэтгэлийг урнаар нээн дүрсэлсэн «Морь» шүлэгтээ сансрын сэдвийг тусгахдаа, 

	 

	Хүн төрөлхтөн өнөөдөр

	Сансар хорвоог эзэмшин

	Хүйлэн их огторгуйд

	Суман хөлгөөр дүүлж байна. 

	Хүлэг чиний нуруун дээр. 

	Нисэж анх сураагүй бол

	Хөвчит оньсон хөлгөөр

	Өнөөдөр яахин нисэх вэ? 

	 

	хэмээн хөгжлийн диалектик холбооны тухай өгүүлсэн төдийгүй аливаа хөгжил дэвшлийг таван хошуу мал, түүний дотор хүлэг мориноос ангид сэтгэдэггүй нүүдэлч малчин хүний сэтгэлийг нээн бичсэн байна. 

	Ийнхүү эх орны бүтээн байгуулах хөдөлмөр, («Уул уурхайн тухай цуврал шүлгүүд», «Аранжин эрдэнэт», «Бага нуурын тухай бодол» (монгол зөвлөлтийн найрамдал, («Москва», «Хоёр далбаа», «Зөвлөлтийн мэргэжилтэн», «Найрамдал-дружба», (социалист орнуудын нөхөрлөл) «Куба», «Солонгос түмэнд», «Монгол болгар ахан дүүс» (МАХН) «Уран нийтлэлийн уянга», «Намдаа өргөх үг», «Нам», (октябрийн хувьсгал) «Алдарт буудлага», «Мөнхийн Ленин», «Лениний магтуу», (орчин үе), «Ардын хянан шалгагчдын дуу» зэрэг нийгмийн захиалгатай, чухал гэгдэж байсан сэдвээр нэлээд шүлэг бичсэн нь утга агуулгын хувьд түүх болон үлдэх уран санаа дүрслэлийн хувьд бас ч сонирхолтой юм. 

	Эдгээр шүлэгт тэр үеийн нийтлэл шүлэгт түгээмэл байсан өнгөц магтаал ерөнхий тоочилт, уриа тунхгийн сүржин аяс байхгүй харин уран санаа дүрслэлтэйгээрээ онцлогтой. Тухайлбал, «Алдарт буудлага», «Хоёр их буу» хэмээх холбоо шүлэгт Октябрийн хувьсгалын Аврорын анхны буудлага цаашдаа гараг алгасах алдарт буудлага байсны адил Октябрийн хувьсгалтай заяа холбосон Азийн Монгол тив алгасах пуужин адил нийгэм алгасах хувьсгал хийснийг зүйрлэлт сэтгэмжээр уран санаа өрнүүлэн бичсэн нь улс төрийн сэдвийг урлах талаар хийсэн эрэл байв. Эдгээр бүтээл нь «улс төрийн шүлэг гэдэг нь ямар ч уянгагүй толгой холбож тоочсон сонины өгүүлэл шиг юм» байдгийг өөрчлөн «улс төрийн шүлэг гэдэг ойлголт дээрээ уянгыг нэмээд уянгын шүлэг гэдэг ойлголт дээрээ сэдэв санаа дүрийг нэмбэл сая яруу найраг маань гарч ирнэ20» гэж үзэж байсныхаа дагуу улс төр иргэний шүлгийг ерөнхий хуурай тоочилт, өнгөц магтаал, сүржин уриа, лоозонгийн хэвшмэл загвараас ангижруулан ур утга төгс, уянгалаг тодорхой энгүүн дүрслэлтэй болгох талаар эрэл хийсний үр дүн юм. 

	Гэвч улс төр иргэний уянгын чиглэлээр бичсэн түүний бүтээлүүд монгол яруу найрагт уран сайхны нээлт, шинэчлэлийг авчирсан сэтгэлийн уянгын шүлгүүд шиг нь амжилтад хүрсэнгүй. Энэ нь Б. Явуухулан яруу найргийнхаа сэдвийн хүрээг өргөжүүлэн шинэ төрөл хэлбэрийг эзэмших талаар хийсний зэрэгцээ 1960-аад онд хайр сэтгэлийн уянгын шүлэг бичсэнийг нь «хөнжлийн шүлэг» гэж нэрлэн хавчиж байсан «хэл амнаас» гарах гэсэн оролдлого ч байсан байж болох юм. 

	Б. Явуухулангийн шүлэг найраглалд ухаан сэтгэл хоёр, утга уянга хоёр зааглан ялгахын аргагүй хосолсон байдаг агаад гүн ухааны бодол эргэцүүллийн чиглэлээр цөөнгүй бүтээл туурвисан юм. 

	Анхных нь ном «Бидний хүсэл» түүвэрт нь орсон «Аянга» нь түүний анхны гүн ухааны сэтгэлгээний шүлэг бөгөөд «үүл зангирч, гал цахилгаан гялбалзан, мөндөр тачигнан бүхнийг сүрээрээ дарж байхад «сайрт ургасан өнчин ганц хайлаас», «дуулга өмссөн баатар эр шиг» түүнтэй мөчрөөрөө эсэргүүцэн «хотол дэлхийд амьдрахын төлөө тэмцэлдэх» мөчид «үүлс зангиран зурвас гал харваж үер бууж аянгын дуу тасхийхэд ойгоосоо тасарсан өнчин ганц хайлаас орвонгоороо салба цохигдон хөсөрт уналаа» хэмээн хамт олон, ижил нөхдөөс тасрахын эмгэнэлийг үзүүлээд, 

	 

	Сайран дээгүүр үерийн ус урсан ирэхэд

	Салба үсэрсэн хайлаасыг хаман аваачихыг

	Үүлэн чөлөөгөөр үдшийн саран хялайн ширтэхэд

	Уулан дахь ой хураар ундрагдан найгана 

	 

	гэж шүлгээ өндөрлөсөн нь «амьдралын жам ёсны тухай хамт олны хүч чадал, ганцаардлын эмгэнэлийг байгалийн зураглалаар дүрслэн эвтэйхэн үзүүлсэн21» гүн сэтгэмж юм. 

	Амьдралын тухай гүн ухааны эргэцүүллээ байгалийн зураглал дүрслэлээр дамжуулан илэрхийлэх энэ арга барил «Цэнхэр мандлын тэнгэр дор» түүвэрт нь орсон «Зулзган хус» шүлэгт нь мөн ажиглагддаг бөгөөд гүн ойн дунд өвгөн хус өнгөрсөн үеэ дурсан зүүрмэглэж зулзаган хус гэрэлт өдрийг мөрөөдөн инээмсэглэн ургаж буй нэгэн агшинд хос морь хөллөсөн хэдэн залуус дуулалдсаар ирж зулзаган хусыг ухаж аваад явахад хөгшин хус түүнийг хөхөө шувуу ч мөчир дээрээ суулгаж чадалгүй хөнөөгджээ гэж өрөвдөвч хөгжиж байгаа уурхай шинэ хотын цэцэрлэгт залуу хус үрээр соёолсон шиг урган буйг дүрслээд залуу хөгшин, шинэ хуучны хувь тавилангийн тухай эргэцүүллээ улс орны хөгжил дэвшил, бүтээн байгуулалттай холбон илэрхийлсэн байдаг. 

	Б. Явуухулангийн яруу найргийн гүн ухааны сэтгэлгээг хожмынх нь бүтээлд улам гүнзгийрэн бодол эргэцүүллийн уянгын хэлбэрээр хөгжсөн юм. Ялангуяа ЗХУ-д М. Горькийн нэрэмжит утга зохиолын дээд сургуульд суралцаж асан оюутан ахуй үе нь «ерөөс их бодож бага бичдэг, тоог биш чанарыг эрхэмлэдэг» энэ яруу найрагч «яруу найраг, урлагийн мөн чанарыг онол ба практик амьдрал дээр ухаарсан уран бүтээлчийн хувьд амьдралын учир утгыг гүн гүнзгий тунгаан бодож сэтгэх гэж эрмэлзэн байнгын эрэл хайгуул хийсэн жилүүд байсан бөгөөд «энэ үеийн нэлээд шүлгүүд нь амьдралын тухай, түүний мөн чанар, утга учир, зүй тогтлыг бодож бясалгасан шинжтэй байна22».

	Ийм учраас энэ үед бичсэн бүтээлийнх нь тайлан болох «Мөнгөн хазаарын чимээ» түүвэрт орсон нэг шүлгээ «Алаг дэлхийд төрсөн минь учиртай» гэж нэрлэсэн нь санамсаргүй зүйл биш бөгөөд хорвоод хүн болон төрсний учир утга, амьдралын тухай бодол ухаарлаа хүний насны үечлэлд хамаарах аж төрлийн онцлог зурвас хэсгүүдийн дүрслэлээр дамжуулан илэрхийлсэн байдаг. Мөн нэг шүлэгтээ, 

	 

	Үхэх төрөх хоёр өдөр шөнө шиг ээлжлэх юм. 

	Амьд явна гэдэг ч амралтад байх шиг бодогдох юм. 

	Хорвоод хүн ирэхдээ өөрөө уйлж ирнэ. 

	Хожим буцаад явахдаа өрөөлийг уйлуулж буцна 

	 

	хэмээн амьдралын тухай гүн сэтгэмж, уран санаатай бичсэн бөгөөд үүнийг уншихад «хийсвэр юманд бодит санаа оруулж бодит юманд хийсвэр санаа оруулж уншигчаас бодол санаа эргэцүүлэн ухаарах чадвар шаардаж буй нэг онцлог шинж харагдаж байна23». 

	Ийм хэв төлөвийн шүлэг болох «Зүүдэн бодол»-доо «үүлэн чөлөөний нар шиг залуу зандан үе, ... үзэж өнгөрүүлсэн амьдрал хүнийг орхиод явчих» нь «үүр шөнөөр үзэгдээд сэтгэлд үлдсэн зүүд шиг» санагдахын учир нь «шөнө өдөр гэдэг урд хойноо өрсөлдөөд сойлго нь таарсан морь шиг амаа аван арилах» цаг хугацаанд урсгалтай холбоотой болохоор, 

	 

	Намрын огторгуйд зэллэсэн

	Нүүдлийн тогорууны цуваа шиг

	Нарт ертөнцийн амьдрал

	Сүүмэн сүүмэн өнгөрөх юм

	 

	хэмээн амьдралын тухай бясалгал, эргэцүүллээ уран дүрт хэлбэрээр илэрхийлжээ. Энэ шүлэгт «үүлэн чөлөөний нар шиг, сэтгэлд үлдсэн зүүд шиг, амаа аван арилах морь шиг, нүүдлийн тогорууны цуваа шиг... санагдан нарт ертөнцийн амьдрал сүүмэн сүүмэн өнгөрөх» тухай гунигтай ч гэмээр бодол эргэцүүлэл шингэсэн боловч эргэж ирэхгүй ч гэлээ нэгэнт олдсон амьдралдаа ихийг хийж бүтээхийг сануулсан далд ухаарлын утга бас байгаа юм. 

	Тэгвэл 1965 онд бичсэн «Намрын навчис» шүлэг нь үүнтэй утгын хувьд холбоотой цуврал шүлгийн шинжтэй бөгөөд, 

	 

	Салхи ч үгүй нам гүм байтал

	Шарласан навчис хийсэж байлаа

	Санаанд ч үгүй аж төрж явтал

	Санчгийн минь үс цайж байлаа

	Налгар тэнгэрээр шувуудыг дагаж

	Зэллэсэн бүхэн эргэж ирнэ

	Намрын навч шиг надаас хийссэн

	Залуу нас минь л эргэж ирэхгүй 

	 

	гэсэн нь хижээл нас, намрын улирал аль аль нь байгалийн жам боловч хүний насны мөчлөг нь байгалийн дөрвөн улирал ээлжлэхтэй адилгүй бөгөөд амьдрал гэдэг нэг л удаа тохиолдох тухай гүн санаа сэдэж өнгөрсөн цаг, залуу нас эргэж ирэхгүйн учир цаг мөчтэй уралдан ихийг бүтээхийн чухлыг учирлаж уншсан хүнийг цаг мөч амьдралын учир утгыг бодож цэгнэхэд хүргэж байна. Гүн ухааны сэдвээр бичсэн шилдэг бүтээл нь «Тэхийн зогсоол» найраглал юм. Эх орон иргэн хоёр, хүн байгаль хоёрын шүтэлцээ холбооны тухай гүн бодрол эргэцүүлэл шингэсэн эл дууль найраглалд хөгширсөн тэх төрсөн ууландаа ирж эхээс унасан газар - өндөр байц оргил дээр зогсоод тэндээс хальж жам ёсоороо болсон үхлийг зориг баатарлагаар угтаж байгаа үйл явдлыг дүрслэхдээ байгалийн энэ гайхам үзэгдэлд хүмүүс хэрхэн гүн хүндэтгэлтэй, эмгэнэлтэйгээр харьцаж буйг «төрсний эцэст үхнэ гэдэг байгалийн жамыг төрсөн газар оронтой холбон салж хагацашгүй эх нутгийн тухай бодол санаагаа шингээн.... байгалийн энэ үзэгдэлд хандсан хүмүүсийн харьцааг хүндэтгэх, хайрлах, өрөвдөх энэрэх сэтгэлийн сүлжээнд үзүүлжээ24». 

	Үүнийг харуулахдаа «Мөнгөн оройт уулсын хишгийг их хүртсэн» өвгөн анчин «мөнхийн зогсоолдоо зогссон янгирыг анх үзээд... санаа алдаж... цайгаа ч уухгүй хэсэг сууснаа...» янгирын тэх хэрхэн хальдгийг гүн гуниглалтай ярихад «айлын эмээ янгирыг өрөвдөн нулимс унагажээ» тэгээд уулнаас тал руу нүүх гэж байсан гурван айл нүүхээ хойшлуулж өвгөн нэг л зовуурьтай болсон тухайд, 

	 

	Хүүшийн өвөлжөөнд чандманилж буусан

	Гурван айл

	Хүмүүсийн харааг өөртөө татсан

	Гурвалжин оргил!

	Цэнхэр тэнгэрт эвэр нь сэрийсэн

	Харлаг тэх

	Чанх дээр нь өдөржин эргэсэн

	Хүрэн бүргэд!

	Ийм л зураг олон хоногоор

	Аавд минь харагдав

	Энэ л зураг олон хоногоор

	Өвөлжөөнд суулгав 

	 

	хэмээн «нэг өглөө өвгөн оргилыг дурандаж баяртай мишээгээд «яг л ёсоороо хальж дээ, хөөрхий» гэхэд «яамай даа, яамай хөөрхий минь!» гэж ижий өрөвдөв». Тэгээд «маргааш өглөө нь гурван гэр эрт ачаалав» гэж дүрсэлсэн байдаг, эл бүтээлд шүлэглэх аргын хувьд уянгын шүлгийн жигд намуун аяс бүхий айзам хэмнэлээс өөр бөгөөд утгын өргөлт илүүтэй оногдож буй мөрийг зориуд бусдаас богино цөөн үгтэй бичсэн нь бодол санааны хөдөлгөөн жигд биш огцом аяс байдлыг илэрхийлэх утгыг гүнзгийрүүлж, агуулгыг илэрхийлэх өөрөөр хэлбэл гүн ухааны найрагт илүү зохицсон нэгэн зүйл дүрслэлийн арга болсон ажээ. 

	Б. Явуухулангийн уран бүтээлд дууль, найраглал зэрэг яруу найргийн том төрөл тодорхой байр эзэлдэг бөгөөд ялангуяа сүүлийн төрөл хэлбэрийг хөгжүүлэхэд үлэмжхэн хувь нэмэр оруулсан юм. Энэ төрөл хэлбэрээр туурвисан түүний бүтээлээс «Ой мод», «Үер», «Тэхийн зогсоол», «Ээлтэй сэлэм», «Дэлхий», «Манайх гэдэг улс гэр минь» зэрэг найраглал, «Сохор зоосны дууль», «Мандах нарны дууль», «Шингэх нарны дууль» зэрэг нь уншигч олны талархлыг хүлээн монголын уран зохиолын эрдэнэсийн санд орсон билээ. 

	«Сохор зоосны дууль» нь энэ төрөл хэлбэрээр монголын орчин үеийн уран зохиолд анхны агаад хожмын уран бүтээлчдэд урлах эрдмийн хувьд дуурайл болсон шилдэг бүтээл юм. 

	 

	Сүйх тэрэг хөллөсөн

	Хатирч морь довтлох шиг

	Суудаг тэргэнд орсон

	Хүн хөлөг жирийлгэнэ. 

	Хөхөрч гандсан биед нь

	Хөлснөөс зузаан хувцасгүй

	Хөлийн хоёр уланд нь

	Сааринаас зузаан гуталгүй 

	 

	хэмээн «гэр бүл тэжээх хэд гурвыг олох» гэж хөлс хүчээ хайрлахгүй зүтгэж яваа хөлсний ядуу тэрэгчнийг

	 

	Дол цохисон жуулчин

	Үдшийн бүрийг ашиглаж

	Дал мөрөө давуулан

	Сохор зоос чулуудав

	Харах бие нь үзэгдэхгүй

	Хангинах чимээ нь сонстоно

	Хангинах чимээг дагаад

	Хөлсний тэрэгчин эргэлдэнэ

	 

	гэх мэтээр түүний хөдөлмөрийн үнэ цэнийг үл тоомсорлон сохор зоосоо ч харамлаж буй баян чинээлэг эрийн дүр төрхтэй эсрэгцүүлэн дүрсэлж хөдөлмөрийн хүнийг үнэлж хүндэтгэх хүнлэг үзэл санааг илэрхийлсэн юм. Тэгвэл «Ээлтэй сэлэм» найраглалдаа Д. Сүхбаатар гамин цэргийг мөрдөж явахдаа дайсан бүгсэн байж магадгүй хэмээн нэгэн айлын үүдийг сэлмээрээ сөхөн гэрт гэгээ оруулсан үнэн явдлаас сэдэвлэн монгол орныг нэгэн өрх гэрээр төлөөлүүлэн үүнээсээ уран сэтгэмжээр ургуулан бодож «харанхуй бурангуй байсан монгол оронд хувьсгалчид гэрэл гэгээ оруулсан гэсэн утгаар уран санааг илэрхийлсэн байна. 

	Б. Явуухулан эх орныхоо аман болон бичгийн зохиолын баялаг уламжлалыг залгамжлан шинэчилсний зэрэгцээ өрнө дорнын олон улс үндэстний сонгодог зохиолын туршлагыг судлан бүтээлээ туурвидаг байв. Үүнд нь тухайн үеийн үзэл суртлын хашилт хаалт, нам төрийн цаг зуурын бодлого өчүүхэн ч саад болоогүй юм. Дэлхийн олон орны яруу найргийн монгол хэлнээ орчуулсан их найрагч маань хөрөнгөтөн орны уран зохиолын нөлөөнд автсан гэж зэмлүүлэхээс эмээлгүй «Би хаана төрөө вэ?» шүлгээ америкийн яруу найргийн арга маягаар бичиж 1960 хэдэн онд японы хайку маягаар бичсэн дөрвөн улирлын шүлгээ түүний тухай тайлбар өгүүллийн хамт нийтлүүлж манай орон Хятад улстай харилцаа муудан улс төр үзэл суртлын талаар дайсагналцах хандлага эхэлж байх үед эртний хятадын сонгодог яруу найрагч Ли-богийн шүлгийн түүврийг орчуулан дэлгэрэнгүй удиртгалтайгаар хэвлүүлж хятадын сонгодог яруу найргийн онцлог, шүлэг бичих дүрмийн тухай өгүүлэл бичиж байлаа. Энэ бүхэн нь яруу найрагчийн уран сайхны сэтгэлгээ урлах эрдэмд нөлөөлснийг «Ли-бо», «Дорно дахины яруу найраг» зэрэг шүлгүүд нь гэрчилнэ. 

	Иймд «Дорно дахины намуун тансаг аяс, өрнө дахины гүнзгий сэтгэлгээ хоёрыг нүүдэлчний амьдралын цэцэн мэргэн ухаанаар бүтдэг монгол яруу найргийн язгуур шинжтэй чухам сайхнаар хослуулж чадсан жишээ бол Б. Явуухулангийн яруу найраг юм25» гэж үзэх бүрэн үндэстэй. 

	Монголын шинэ үеийн яруу найрагт Б. Явуухулан мөнгөн хазаарын чимээ шиг содон, сэтгэлд ойр дотно аялгуу, нэн өвөрмөц дуу хоолой болон орж ирсэн26» бөгөөд аливаа суут уран бүтээлчийн ёсоор үзэл суртлын цаг зуурын дэглэлт, хашилт хаалтад авталгүй яруу найргийн уран сайхныг эрхэмлэн уянгын чиглэлийг тууштай баримталж хүнд суртал захиргаадалтын албархуу хүйтэн цэвдэг хандлагын эсрэг хүнлэг үзлийг сөргүүлэн тавьж хүний сэтгэлийн нандин чанарыг нээсэн хайр сэтгэлийн болон байгалийн уянгын шүлгүүдээ бичиж монголын яруу найрагт шинэчлэл хийсэн юм. 

	«Б. Явуухулан бичсэн шүлэг уянгаа өөрийн сэтгэлийн түмэн чавхдаст уянгын хөгжимд оруулж түүгээр ая эгшиг айзам хэмнэлийг мэдэрч байж, сая уншигч олондоо барьдаг болохоор... түүний шүлэг бүр ур хийцийн хувьд өөр, ямагт шинэ содон, давтагдах дургүй хэзээ ямагт уншигчийн оюун бодлыг дэнслүүлэх өнгө аялгыг илтгэж чаддаг27 энэ чанараараа ч яруу найрагчийн үүрэг хариуцлагаа ямагт ухамсарлан уран санаа, ур хийц, утга агуулгыг иж бүрнээр анхаарч онгод нь орсон найрагчийн хувьд зохиолчийн хөдөлмөрийн тамын жаргалыг амсан байж шүлэг зохиолоо туурвидаг байсан бөгөөд яруу найргийн тухай үзэл баримтлалаа тусган «Яруу найраг-миний амьдрал» онол судалгааны ном бичиж «Эх хэл», «Монгол аялгуу», «Монгол шүлэг», «Дорно дахины яруу найраг», «Дуу минь, Дуу минь», «Лев Ошанинд», «Ли-бо», «Пушкины хөшөөний дэргэд», «Б. Ринченд», «Өрөөлийн амнаас шүлгийг минь сонсвол», «Шүлэг минь, хүлэг минь» зэрэг олон шүлэгтээ уянгын бодролоор илэрхийлсэн юм. Ийм учраас яруу найргийн чанарыг эрхэмлэсэн санааг илэрхийлэхдээ найз нөхөртөө хандсан байдлаар «Өөрөө ирж шүлгээ уншсангүй» гэж өчүүхэн муу нөхрөө бүү зэмлээрэй өрөөлийн амнаас шүлгийг минь сонсвол өнөө муу найзаа дуулсаар явна гэж бодоорой. Өрөөлийн амнаас шүлгийг минь чи сонсоогүй бол өнөөх мууг маань дуу тасарлаа гэж санаарай. Шинэ бичсэн шүлгээ чилтэл чамд уншлаа ч сайн нөхөр чи минь намайгаа бүү өршөөгөөрэй» хэмээн илэрхийлж, «шүлэг минь шүлэг минь, чи бид хоёрт хүлгийн шандас харуулах холын зай хэрэгтэй, хүлэг бид хоёрт дэлхийн дэвжээ хэрэгтэй» яруу найрагчийн авьяас чадлын тэнхээ шаардсан мөрийн хөтөлбөрөө яруу сайхнаар тодорхойлсон нь зөвхөн түүний бүтээл төдийгүй Монголын яруу найрагт хамаарна. Өөрөөр хэлбэл түүний яруу найрагт хийсэн шинэчлэл нь таашаан уншигчдын зэрэгцээгээр талархан суралцах залгамж үеийн найрагчдын хэд хэдэн үеийг хүмүүжүүлсэн юм. Яруу найргийн тухай онол бодролын ном болон шүлэг найргаас нь үзэхэд дэлхийн уран зохиолыг зөвхөн Европын социалист орнуудын хэмжээгээр хязгаарлаж байсан үед түүнийг жинхэнэ утгаар нь орон зайн хувьд өрнө дорныг иж бүрнээр хамарсан өргөн цар хүрээтэй ойлгон яруу найрагт дэлхийн дэвжээ хэрэгтэйг шүлгээрээ илэрхийлж уран сайхны сэтгэлгээ урлах эрдмийн чанарыг дэлхийн түвшинд хүргэхийг эрмэлзэн бүтээлээ туурвиж байжээ. Ийм учраас түүний уран бүтээл «зуун хүлгийн түрүүчтэй дэлхийн найргийн дэвжээнд зуузай холбон гарч» өрнө дорнын ная шахам хэлээр орчуулагдан Дорно дахины их найрагч алдрыг Монголын зохиолчдоос анх түрүүн хүртсэн нь түүний яруу найргийг дэлхий нийтээр хүлээн зөвшөөрсний гэрч бөлгөө. 

